
Liewe Tsumkwe vriende

Ons kan met dankbaarheid teenoor ons Skepper vertel dat Heuwelkruin en Woodland Hills se uitreikgroepe se besoeke baie goed verloop het. Ons kan ook net die Here vertrou vir die nawerking van hulle insette in die gemeenskap op Tsumkwe en ‘n paar van die habitatte in die bos. Die bouspan van Woodland Hills het weer hul staal gewys en in minder as vier dae die Plettenbergkaravaan se oordak vervang nadat die termiete baie van die balke weggevreet het. Leviet se huis is geverf en opgeknap waar nodig en in die proses het ‘n paar Boesmans geleer om die kwas en troffel te hanteer. Die groep van Outeniqualand Gemeente naby George het op die ou end nie op Tsumkwe uitgekom nie, maar die kort tydjie wat hul gehad het, saam met ons en Chris Smit gespandeer. Die manne het na Luhebu-Noord se projekte gaan kyk. Vrugbare en bemoedigende gesprekke het ons ge-inspireer en dit was goed om die span te ontmoet. Ons is ook dankbaar vir hul ondersteuning m.b.t. die opleiding. 
N!aici en Leviet se donkies is deur ‘n goedgesinde bou-aannemer met sy vragmotor afgelewer op Aasvoëlnes en in Tsumkwe. Toe ons in Augustus op Tsumkwe was, is daar al goed gevorder met die inspan en gewoondmaak aan die karretjies. Ongelukkig is die ‘tuie’ wat gebruik word nie die ware Jakob nie. Ons vertrou dat dit vir die manne binnekort makliker sal wees om by hul besoekpunte uit te kom: Leviet by die plekke naby aan Tsumkwe en N!aici in die area rondom Aasvoëlnes. 

Benewens die geestelike werk wat die drie manne in hul gemeenskap doen, word hul al meer gevra om deel te wees van aksies waar betroubare mense met die geld moet werk en ander leiding moet gee. Toe ons op Aasvoëlnes aankom in Augustus, staan die gemeenskap om ‘n 3/4 kameelperd wat deur die jagkonsessiehouer daar afgelaai is. Van die vleis moes na ander habitatte ook gaan. N!aici is die man na wie gekyk word om ‘n regverdige verdeling te maak. Gerrie is deel van die Nyae Nyae Bewaararea se raad en hanteer ook die geldsake. Leviet preek nog gereeld vir die plaaslike radiostasie. Ons kan hulle en hul gesinne nooit genoeg aan die Here opdra nie. Dis net Hy wat hul kan laat vasstaan te midde van versoekings en eise deur die gemeenskap.
Ons het besoek gehad van ‘n veearts wat  m.b.t. die kleinvee leiding gegee het oor drakrag van weiding en voedingstekorte en gepaardgaande kwale onder die vee. Virbac se agent was saam en het doseermiddels geskenk. Daar is ‘n duidelike oplewing in die troppies en ook by die kraal. 
Volgende week begin ons weer met ‘n sarsie opleiding. Die vierdejaars het in Julie ‘n bietjie gesukkel met sekere fasette van die narratiewe pastoraat. Intussen het die dosente die lesings weer deurgewerk en beter georden, so ons vertrou dat dit nou beter sal gaan. Dit bly steeds ‘n vreugde om met die studente besig te wees en waar te neem hoe hulle groei in die Here. 
Chris Smit, die gemeenskapsontwikkelaar, se termyn loop einde November ten einde. Die DEGNOS-span vergader op die 3e Oktober met dr Jan Woest as fasiliteerder om te besin oor die volgende stap. Wees asseblief met ons besig voor die Vader in daardie tyd. Ons wil regtig net binne Sy wil besluite neem en optree. 
Voorbidding:
Bid asb. saam vir die volgende:
· Dankie dat die Vader Sy hand hou oor Tsumkwe en mense gebruik om Sy wil daar te laat geskied. 
· Gerrie, Leviet, N!aici vir krag, wysheid en noue saamloop met die Here. Mag die Heilige Gees hulle vir elke dag se eise toerus. Mag hulle altyd entoesiasties bly oor die werk wat hul doen. 

· Die manne se vroue: Tiekie van Gerrie, Kao van N!aici en Nisa van Leviet. 

· Tsama en Steve en hul gesinne, dat hul opnuut sal beleef, glo en aanvaar wat die Here vir hulle gedoen het. 
· Elke gelowige in die Tsumkwe-area. Dat die Heilige Gees hulle sal help om geestelik te groei en sterk te staan in die Here. Dat Hy aan hulle die gawe van onderskeiding sal gee om Sy Woord suiwer te hoor en te gehoorsaam. 
· Teen die drankmisbruik en die shebeens waar dit verkoop word. Dat die drankverkopers se harte ook sal oopgaan vir Christus en die eise van die Woord. Dat mense sal insien dat hul hulself benadeel en daar wegbly. 
· Dat die Here steeds die mag van toordery sal verbreek, dat die mense sal besef dat die Drie-enige God die enigste lewende Here is.  

· Hou aan om vir Dam en sy gesin te bid. 
· Kasper en sy gesin, dat hulle werklik opreg na die Here sal draai en vir wysheid vir Leviet in hul gesprekke.
· Dat die Here die kinders sal toevou in sy liefde en beskerming. 

· Dat die volwasse kategese-groepe regtig sal groei in die Here. Mag die Gees vir Gerrie en Leviet seën met wysheid tydens die samekomste. 
· Die naaldwerkgroep om hul harte oop te maak vir hul Verlosser. Bid dat die groep goed sal saamwerk en steeds meer verantwoordelikheid neem vir hulself. 
· Die skaap- en beeswagters om hul werk getrou te doen en dat hul goed sal saamwerk met mekaar. Ook vir Pieter wat die leiding neem onder die skaapwagters.  

· Die kleinveeboere in die veld.
· Die kuriobedryf in geheel. Bid vir wysheid vir Gerrie en Leviet wanneer hul die produkte ruil vir kos. Bid vir Cwi wat die verkope in die winkel hanteer. Ook vir Maartin in Ierland en Elmien in Skotland se bemarkingspogings. Ons het nog geen terugvoer van hulle gehad nie. 
· Die dosente, Hendrik, Amanda en Koos, vir wysheid in die opstelling van die lesse, die aanbiedings/lesings en die geestelike versorging van die studente. Mag die weke wat voorlê ook vir elkeen, studente en dosente, ‘n geseënde en verrykende belewenis wees. Mag elkeen ook veilig reis. 
· Chris en sy besigwees in die gemeentes: wysheid en leiding van die Here en beskerming op die ver paaie.
· Ons vergadering op 3 Oktober.

Dankie dat julle saam met ons hier besig is deur julle gebede, gedagtes en ondersteuning op watter manier ook al. Die Here seën julle!
Liefdegroete

Hendrik en Elize
